
telesforo ahantzia? 
Hiru urte pasa dira. Honelako 

martxoaren 9 batez aldendu zitzai-
gun Telesforo betirako. 

Kolore guztietako etsaien artean, 
jakina, txanpana edanez ospatu zen 
haren heriotzaren berria: «Bazuan 
garaia: haren txorradak bukatu 
dituk», esaten zuten ardi-larruzko 
otsoek. «Hombre nefasto para Es-
paña y para la región vasco-nava-
rra», beste batzuk. 

Abertzaleen artean, berriz, seku-
lako tristura hedatu zen, baita za-
lantza garbi bat ere: «nork izango 
du orain kategoriarik aski, hark lor 
zezakeena lortzeko?». Eta, gaur ere, 
hiru urte joan ondoren, hark utzi-
tako hutsune gaitza bete gabe ager-
tzen zaio askori. 

Ahots bero irmo hura falta 
zaigu: 

«Aberkideok!... Ez gara gu espa-
ñolak, ez gara frantsesak... Euskadi 
da gure Aberri bakarra... Eta Eus-
kadiren independentzia lortzeko 
odola isuri behar baldin bada, 
hemen dago gurea prest... Oinaze-
tan irabaziko dugu, beste herriek 
bezala; baina irabazia dago Euskal 
Herriaren batalla... Gora Euskadi 
Askatuta!». 

Gero eta nabarmenkiago falta da 
ahots bortitz hura gure batzarree-
tan. Eta aitortu beharra dago. 
Baina, zergatik falta zaigu? 

Honegatixek, ene ustez: Teles-
foro-ren oihua, herri zapaldu 
honen garrasi ausarta zelako. Argi 
eta garbi mintzo zen. 

Eta, zer zion ba Telesforok? Ida-
tzirik ere askotan azaldu zuen be-
zala, hiru gaitzek jota dagoela Eus-
kal Herria: 
- erdibituta dagoela. 
- erdaldunduta dagoela. 
- menperatuta dagoela. 

Behin eta berriz azpimarratzen 
zuen Telesforok gure herria Aturri 
ibaian hasi, eta Ebro ibairaino hel-
tzen dela; eta gure nazio-projek-
tuan horixe dela ukatu ezinezko es-
kualdea. Ez Hegoaldeko «laurac 
bat» murritza; eta are gutxiago 
«irurac bat» delakoa. 

Telesfororen ideia xinple horrek, 
ordea, benetan sinesten eta bizi-
erazten denean, ondorio zabalak 
ditu. Zeren-eta gure Aberria Ebro-
tik Aturri-raino baldin bada, nola 
gerta daiteke Iparraldeko anaien 
kezkak erabat gure ez agertzea? 
(Hobeki esan: bortxatu gabe, eta 
berez, erabat gure ez izatea?). 

Zatiketa nagusi horren ondorioz 
(Nafarroa/Vascongadas, ahantzi 
gabe), bi sentikortasun desberdin 
nagusitzen ari dira gure herriaz; 
baita «abertzale» izeneko multzo 
batzutan ere. Askotan Larzac edo 

Quebec-eraino heltzen da iparta-
rren anaitasuna; Quebectarren eta 
Occitaniarren kantu abertzaleak 
ezagutzen eta maitatzen dira, eman 
dezagun; baina Cuba-tarrenak 
arrotz gertatzen dira. Eta gauza 
bera alderantziz. Hortxe ageri da 
garbiki gure barne-erdibiketa. 
«Abertzaleen» artean ere, bi herri 
desberdin ari dira mamitzen piska-
naka piskanaka; muga ofiziala. 
gure arteko muga balitz bezalaxe. 

Telesforok, abertzalea zelako, 
Iparraldean urte pila bat pasa on-
doren, eta hiru-mintzodun osoa 
izanik, barnetik ezagutu zuen erdi-
biketa hazkor hori; eta etengabe 
salatu zuen frantsesteko, edo-ta es-
pañartzeko, arrisku hori: «Gu iza-
teko, Aturri-tik Ebro-raino izan 
behar». Eta ez hitz hutsetan. Anai-
tasun hori obratu egin behar baita 
ekintzetan ere; eta ez taktika mer-
kez eta igarokorrez. 

Telesforo, era berean, abertzale-
tasunaren mezua zabaltzeko erdara 
baliatzen bazuen ere, euskaltzalea 
zen errotik: «euskararik gabe, Eus-
kadirik ez», esan zezakeen. 

Helburu hau arrotz bihurtuko 
ote zaigu? Gehiegikeria ote da? Es-
pañolisten artean bai, jakina; 
hauen teorian eta praktikan batera, 
gure herriaren eta gure erakundeen 
euskalduntze-beharra izan baita 
helbururik kritikatuena, salatuena 
eta ukatuena (oraindik ere den be-
zala). 

Mintza bekigu A. Memmi , 
ordea, kolonialismoaren aztertzaile 

zorrotza: «La revendication la plus 
urgente d'un groupe humain qui 
s'est repris est certes la libération 
eta la restauration de sa langue». 

Telesforok hauxe uste zuen, eta 
bizi guztian barrena izan zen, hi-
tzez eta lumaz, euskaltzale suharra. 

Telesforok, hirugarrenekorik, 
saiaketa erreformistez nazkaturik, 
haustura eta askatasuna eskatzen 
zituen gure herriarentzat. Edo-ta, 
bere azkeneko mitinetan, silabak 
markatuz, oihukatu ohi zuen be-
zala: in-de-pen-den-tzi-a. 

Telesforok bazekien (eta ondoko 
hiru urte hits hauek ez dute beste-
rik erakutsi) gaurko lege-egoera 
honetan Euskal Herriak ez daukala 
burua altxatzerik; eta legetasun ho-
rren errespetuan suntsitzeaz beste 
irtenbiderik ez zaigula gelditzen. 
Haren ahotsak, horregatik, bere 
balio osoa gorde du gaur ere. 

Programa oso bat, beraz, Teles-
fororena. Ukatua izan den herri 
bati, osoa iruditzen baitzaio nazio 
askatasun programa hori. 

Nazio-mailan ukatua izan ez de-
nari, ez. Betikoa. Berriro Memmi: 
«Attendre du colonisé, qui a tant 
souffert de ne pas exister par soi, 
qu'il soit ouvert au monde, huma-
niste et internationaliste, parait 
d'une étourderie comique. Alors 
qu'il en est encore a se ressaisir, a 
se regarder avec étonnement, qu'il 
revendique passionnément sa lan-
gue dans celle du colonisateur»»... 
Nork ez du Memmi gogaide sendi-
tzen? 

Bere euskaltasuna gotzetik arra-
tseraino zapaldua senditzen ez 
duen erdaldunari, zorakeria irudi-
tzen zaizkio Memmi-ren esaldiok 
eta Telesforo-ren «askatasun egarri 
guztizko» hura; euskal mundutik at 
bizi denak ez baitu bere buruan 
nazio-zapalkuntza bera sofritzen. 
Nazio-askatasuna edo herriaren be-
rreuskalduntzea «gutxi» iruditzen 
zaizkio. Noski, bera inperialisten 
mundu berberean bizi baita, nahiz 
buruz besterik pentsatu: «Parmi les 
colonialistes, quelques uns refusent 
leur réalité objective: entrainés par 
l'appareil coloniat, ils font tous les 
jours en fait ce qu'ils condamnent 
en reve, et chacun de leurs actes 
contribue a maintenir l'oppression» 
(Sartre). 

Egiazki zapaldua euskalduna 
baita; nazio-alienazioa osoki eta 
egunero jasaten duena, euskalduna 
baita; eta ez erdalduna. Eta horre-
gatik sortzen dira gure gudaririk 
gogorrenak euskaraz bizi diren es-
kualdeetan: beroietan inperiahs-
moa zer den liburu sakratuetan 
ulertu beharrik ez baitago. 

Telesforok hau bazekien; eta ho-
rregatik hunkitzen gintuen euskal-
dun zapalduok. 

Telesforo, azkenik, aiton-semea 
zen. Ez zuen bere buruan klase-za-
palketarik jasan, eta bazekien: 
«Nola nahi duzu nik ukabila altxa-
tzea?». 

Arazo soziala ulertzen saiatzen 
zen, halere. Eta problema hori az-
pikeriaz ukatu edo izkutatu beha-
rrean, edo-ta klase-zapalkuntza 
egunero eta gordinki jasaten dute-
nei ikasketa zentzugabeak eman 
beharrean, isildu egilen zen. Ho-
rrela, eta ez bestela, lortu zuen Te-
lesforok sozialista iraultzaileen 
errespetua. 

Telesfororen hitzak dira, dena 
dela, 1971-an idatzi zituen hauek: 
«Gure herriaren etsairik haundiena 
kapitalismukeria izan dela, izaki 
eta izango litzakela bait dakigu. 
hemen garen guztiok, behingoz eta 
betikoz, era guztietariko Kapitalis-
mukeria haztertzen eta gaitzesten 
dugu». 

Telesforo falta zaigu. Telesforo-
ren garbitasuna, Telesfororen pres-
tutasuna. Benetan uste dugu askok 
azkarregi joan zitzaigula; eta haren 
oroitzapena eta eredu-biziera gogo-
razi behar zaizkiola gure herriari. 

Eta benetako euskal ezker aber-
tzaleak Telesforok utzi zigun ma-
kila ausarki hartu arte, haren hu-
tsune larria hor egongo dela, zai; 
eta gure herri abertzalea umezurtz 
jarraituko. 

